
Shivagauri Stotram

శివగౌరీస్తోత్రమ్

ఓం శ్రీగణేశాయ  నమః ।
సృణిపాశపుష్పశరపుణ్డ్రచాపకైః 

కరపఙ్కజైః  కలితభక్తవాఞ్ఛితామ్ ।
తరుణారుణారుణతనుం త్రిలోచనాం

లలితాం భజే లలితచన్ద్రచూలికామ్  ॥ ౧॥
లలితావిభూషితనిజాఙ్గమూర్తయే  లలితేషుచాపసృణిపాశపాణయే ।
ఉదయారుణద్యుతిముషే దయాజుషే మదనేశ్వరాయ మహతే నమో నమః ॥౨॥
అఞ్చత్పఞ్చశిఖోచ్చమఞ్చనికటే చక్రాసనాధ్యాసినీం

సౌన్దర్యస్య  మహీం నవాబ్దవయసం  గౌరీం కులాలాపినీమ్ ।
మాలాపుష్పసృణీగుణాఞ్చితకరాం పూగప్రమాణస్తనీం

బాలాం శ్రీలలితామ్బికాదుహితరం  లీలాసముద్రాం  భజే ॥ ౩॥
చిన్తామణిగ్రహవరాఞ్చితశక్తిచక్ర

రక్షాకరం కలితకుఙ్కుమరక్తవర్ణమ్  ।
సౌన్దర్యరాశివపుషం  దశవర్షదేశ్యం

వన్దే కుమారమదనేశ్వరమిన్దుమౌలిమ్  ॥ ౪॥
అపరాజితనామధేయమశ్వం సుఖమారూఢవతీ సువర్ణవర్ణా  ।
విలసన్మణివేత్రపాశహస్తా  పరిభూయాత్ పరమేశ్వరీ సపత్నాన్ ॥ ౫॥
అధిరుహ్య జపారుణం తురఙ్గం  కరపద్మాఞ్చితవేత్రపాశశక్తిః   ।
పరిభూతవిపక్షపక్షకోఽవ్యాదరుణాభః పరమేశ్వరీసహాయః ॥౬॥
రక్తాం విచిత్రవసనాం  నవచన్ద్రచూడా -

మన్నప్రదాననిరతాం  స్తనభారనమ్రామ్  ।
నృత్యన్తమిన్దుశకలాభరణం  విలోక్య

హృష్టాం  భజే భగవతీం భవదుఃఖహన్త్రీమ్  ॥ ౭॥
ఉదఞ్చితాకుఞ్చితవామపాదం సమఞ్చితాహీన్దుకృశానుహస్తమ్  ।

అన్నప్రదాం  వీక్ష్య ముదా మహేశీం నటన్తమాద్యం నటమాశ్రయామః  ॥౮॥
అరుణారుణకోటితుల్యకాన్తిం సృణిపాశాభయవాఞ్ఛితప్రదానైః   ।
అనురక్తకరాం నవేన్దుచూడామఖిలేశీం  భువనేశ్వరీం భజామః ॥౯॥
బాలేన్దుకలితోత్తంసం  బాలారుణసమద్యుతిమ్ ।
పాశాఙ్కుశవరాభీతికరం శమ్భుం సమాశ్రయే  ॥ ౧౦॥
కులాచలకుతూహలం కుసుమచాపసఞ్జీవనం

కుచే కలితవల్కలం గురుకృపారసం లోచనే ।
జపాసహృదయం రుచౌ జపవటాభిరామం కరే

జటానిబిడితం కచే జయతి జీవితం శామ్భవమ్ ॥ ౧౧॥
దత్తాత్రేయం  శివం శాన్తమిన్ద్రనీలనిభం  ప్రభుమ్  ।
ఆత్మమాయారతం దేవమవధూతం దిగమ్బరమ్ ॥ ౧౨॥
భస్మోద్ధూలితసర్వాఙ్గం   జటాజూటధరం విభుమ్ ।
చతుర్బాహుముదారాఙ్గం  ప్రఫుల్లకమలేక్షణమ్   ॥ ౧౩॥
జ్ఞానయోగనిధిం  విశ్వగురుంయోగిజనప్రియమ్  ।
భక్తానుకమ్పినం సర్వసాక్షిణం సిద్ధసేవితమ్  ॥ ౧౪॥
ఏవం యః సతతం ధ్యాయేద్ దేవదేవం సనాతనమ్ ।
స ముక్తః సర్వపాపేభ్యో నిఃశ్రేయసమవాప్నుయాత్  ॥ ౧౫॥
ఇతి శ్రీశివగౌరీస్తోత్రం   సమ్పూర్ణమ్  ।
(౪౦)

